Knerten i knipe

Alle gode ting er tre? 23.september 2011 kjem den tredje og siste filmen om Knerten og Lillebror. I "Knerten i knipe" møter du nokre skumle typar, ei forundringspakke og Lille-Knerten. Og som om ikkje det var nok, blir Knerten borte. Få med deg korleis det fantastiske eventyret sluttar! 

Alt har ein ende, men når noko er over, er det som regel starten på noko nytt. I den tredje filmen om Knerten har Knerten, Lillebror og familien hans flytt frå Gampetreff til Bessby, Knerten og Karoline blir foreldre og lykka er stor. 

Mor og far uroar seg likevel over at Lillebror ikkje har fått nokon nye venner, men Lillebror liker ikkje den bøllete Gunnar og dei andre gutane i gata. Han vil heller leike med Knerten, og dei to gjer ei avtale om å ikkje ha nokon andre venner. For alltid. Så blir Knerten sporlaust borte på torget. 

Og når Knerten hamnar i knipe, må Lillebror bruke både fantasi og utradisjonelle metodar for å få han attende. For Knerten er då ikkje berre ein slags pinne, ei rot eller ein kvist - han er ein venn. Medan Lillebror leiter etter Knerten, treffer han ein matglad politikonstabel med kort lunte som gjer sitt beste for å hamle opp med bøllane i nabolaget. 

Når ein leiter etter noko, finn ein somme gonger noko heilt anna. Slik er det med Lillebror også. "Knerten i knipe" er ei historie som handlar om nye og gamle venner, ein heilt ny Lille-Knerten og ein ganske ny katastrofe. Det er ein varm og leiken film med fantastisk animasjon, og det er ei strålande avslutning på Knerten-triologien. 

Regien er ved Arild Østin Ommundsen som er kjend frå mellom andre "Mongoland", "Rottenetter" og "Monstertorsdag". Kristin Skogheim, kjend frå "Melonas" og "Skogheims", har skrivi manus. Filmen er basert på bøkene om "Lillebror og Knerten" av Anne Cath. Vestly. 

Adrian Grønnevik Smith speler Lillebror. Pernille Sørensen er mor, Jan Gunnar Røise er far og Petrus A. Christensen speler storebror Philip. Åsleik Engmark og Samsaya gjev stemme til Knerten og Karoline. Denne gjengen har vore med på Knerten-eventyret frå starten av og kan nærmast reknast som ein ekte familie. I "Knerten i knipe" møter du også Nils Jørgen Kaalstad som politkonstabelen, Minken Fosheim som mormor, Andreas Cappelen som dokteren og Trond Fausa Aurvåg gjev stemme til Lilleknerten. 

